
Nafarroako Gorteetako kide eta Unión del Pueblo Navarro talde parlamentarioari atxikitako Iñaki Iriarte López jaunak, Legebiltzarreko Erregelamenduaren babesean, honako mozio hau aurkezten du, Osoko Bilkuran eztabaidatzeko: 
Mozioa, zeinaren bidez Nafarroako Parlamentuak Espainiako Gobernua premiatzen baitu behar adina baliabide ezar ditzan, sei hilabeteko epean gehienez ere ebatz ditzan atzerrian lortutako titulu akademikoak homologatzeko eskabideak. 
Zioen azalpena 
1990eko hamarkadaren bigarren erdialdetik aitzina batik bat, atzerritik heldu diren milioika pertsona hartu ditu Espainiak. Etorkinek gizarte ezberdin batera egokitzerakoan gainditu behar izan dituzten zailtasun guztiei –kultura, lana, eskola, harremanak eta arlo gehiagokoak– sarritan gehitu behar izan zaie jatorriko herrialdeetan lortutako titulu akademikoen homologazioa. Argi dago homologazio horrek berebiziko garrantzia duela etorkin horiek lana lortzeko eta euren ordainsari-baldintzak hobetzeko. 
Espainiako Konstituzioaren 149. artikuluak ezartzen duenez, Estatuak du arlo horretako eskumen osoa; izapideen kudeaketaren parte bat, berriz, zenbait autonomia-erkidegori laga zaio. Geroago, 86/1987, 285/2004 eta 967/2014 errege-dekretuetan zehaztu ziren atzerrian lortutako tituluak homologatzeko baldintzak eta prozedurak. Halere, urriaren 18ko 889/2022 Errege-dekretuak onartu duen legez, ordura artean indarrean zegoen araua ez zen gai izan "atzerriko hezkuntza-sistemetan lortutako unibertsitateko titulazioa onartzeko eskabideen bolumen-igoerari aurre egiteko, homologaziorako eta baliokidetasunaren deklaraziorako prozeduren bidez. Horrek, arauan ezarritako prozeduraren konplexutasunarekin batera, ekarri du espedienteak pilatzea eta, ondorioz, ebazpen horien ebazpena atzeratzea". Errege-dekretu horrek, izan ere, helburu zeukan "instrukzio- eta ebazpen-denborak sei hilabete baino gehiago ez irautea eta herritarrak une oro kontsultatu ahal izatea bere eskabidearen izapidetzea zertan den". 
Baina urtebete baino gehiago igarota, errealitatea da errege-dekretu horren asmo onak ez direla bete eta atzerrian lortutako tituluak homologatzeko epe erreala bi urtetik gorakoa dela oraindik ere, eta horrek kalte handia eragiten die milaka pertsonaren bizi-kalitateari eta lan-aukerei. 
Erabaki-proposamena: 
1.- Nafarroako Parlamentuak Espainiako Gobernua premiatzen du behar adina baliabide ezar dezan 889/2022 Errege-dekretuan ezarritakoa betetzeko eta sei hilabeteko epean gehienez ere ebazteko atzerrian lortutako titulu akademikoak homologatzeko eskabideak. 
2.- Mozio honen jarraipena Hezkuntza Batzordeak eginen du. 

